
					Prawfddarllenwyd y dudalen hon


A'm calon pan f'wi'n coelio,

Fy llysg drwg fydd yn llesg dro:

Nyth ydwyf, annoeth adail,

Deml y fall, nid aml ty ail;

Daear afluniaidd dywyll,

A llyn du, yn llawn o dwyll:

Tŵr annedd pob trueni

Yw ty nghalon eigion i.



A pha mwyaf gaf heb gudd,

O fwriad eu llaferydd,

Mwy-fwy mawr-ddrwg amlwg wŷn,

A swn dialedd sy'n dilyn;

Cyfyd cof, amryw brofiad,

O'm heuog, afrywiog frad;

Gan mor drwm yn y clwm clau

A chadarn fy mhechodau.



Och edrych eglur-ddrych glau

Helyntion y talentau;

Fy nhalent erbyn holi,

Gwaedd yw son, a guddiais i,

Tan fy llygraidd ffiaidd ffol,

Yn fy naear annuwiol.

Duw a roes, da yw ei rad,

Fy awenydd, fyw Ynad;

Minnau troes, mewn enaid rhydd,

I'r gelyn, er oer g'wilydd.



'Mroddais, eisteddais yn stol

Gwatwarwyr, gnawd daearol;

Yn lle bod, hynod wiw hawl,

Ar lan afon, le nefawl,

Yn dwyn ffrwyth, at esmwythder,

Fel y pren plan, purlan pêr.

